
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

1.  DoNER Minister Jyotiraditya M. Scindia chuan Bank hrang hrangte chu hmun kilkhawr 

zawk ti hmasawn tura ke pen chhuak turin a chah. 

 

 

2.  Chief Minister Pu Lalduhoma chuan CSR chu ram hmasawnna ruhrel nei lian sa ah hmang 

ringawt lovin hmun kilkhawr tih hmasawn nana hma lak a pawimawh a ti. 

 

 

3.  Prime Minister Narendra Modia sawrkar   kaihhruai hnuaiah hmarchhakah 

remna leh hmasawnna a thleng 

 

 

4.    President Droupadi Murmu-i chuan ram venhimna kawngah sipaite leh 

Science lama mithiamte an thawhho that a  tul a ti . 

 

 

<><><> 

DoNER MINISTER 

 

Union Minister for Communications and Development of the North Eastern Region 

Jyotiraditya M. Scindia chuan Bank hrang hrangte chu hmun kilkhawr zawk ti hmasawn tura ke 

pen chhuak turin a chah a, khawtlang tih hmasawn kawngah theihtawp an chhuah a khawtlang 

nena thawkho turin a chah a ni. 

 

 

Mizoram University Auditorium Hall-a Northeast Bankers’ Conclave 3.0 a hmanpuina ah 

he thu hi sawiin DoNER Minister chuan hmarchhak bial ti hmasawn turin sawrkar laipuiin kawng 

hrang hrangah hma a la a ti a, a mi chengte an danglam bik avangin theihna sang tak an nei a ti a, 

Mizoram chu literacy rate ah pawh zaa 100 a ni tiin Mizoram hmun thengthaw nuam tak leh 

ramngaw tam tak hmuh tur awm chu nuam a tih thu sawiin boruak nuam tak hnuaiah hun nuam tak 

a hmang a ti a, Hmun tlawhpawh tam la ni lo mahse  a ram mawina chu India ropuina tizualtu a ni 

tih a sawi. 

 

Pu Scindia-a chuan DoNER Minister chuan Bank te chu kuthnathawktuten an tharchhuahte 

an hralh theih nan an pawimawh tih sawiin kuthnathawktute hmasawnna an thlen thei a ti a, Bank 

kaltlanga ṭanpuina dawng hlawhtling tam tak awm tawh mahse ramdang thleng pha hlawhtling tak 

zawk an awm theih nan theihtawp chhuah a pawimawh thu a sawi. 

 

Minister chuan hmarchhak bial chu Digital transaction lamah hmasawnna tam tak a thleng 

tiin za zela 90.2 laiin Digital transaction an hmang a ti a, hetihlai hian ramchhung hmundangah zaa 

81 chauh niin hmarchhak bial chu tunlai thiamna hmangin hma an sawn tih a sawi. 

 

DoNER Minister hian Mizoram University Administrative Conference Hall-ah 

Ashtalakshmi Darshan (Phase-II) programme-a tel mek zirlaite leh Mizoram University zirlaite 

chu a kawm a. 

 

India hmarchhak state-ah te inkalpawhna a tha tawh a, hei hian nasa taka hmasawnna rawn 

thlenin, India ram tithangtu pawimawh ber a nih phah ta a ni, a ti a. Mizoramah pawh India ram 

zalen hnua a vawikhat nan rel kawng Bairabi–Sairang siam a lo ni ta a, hei hian sumdawnna leh ei 

leh bar kawngah nasa takin a pui a ni, a ti. Inkalpawhna tha chuan India hmarchhak state te chu 

India state dangte nen kawng hrang hranga inpawhna leh inkungkaihna tha zawk a siam thu a sawi 

a, India ram kawng hrang hranga a than theih nan hmarchhak state te chuan chanvo pawimawh tak 

an neih thu a sawi bawk. 

 

State tin te chu thlai thar lar bik an neih a pawimawh tih sawiin, Union Minister chuan thlai 

thar te chu sawngbawl, tihlar leh hralh chhuah thlengin a pawimawh a ni, a ti a. Mizoram tan 

chuan sawhthing chu thlai thar pawimawh ber zinga mi a ni tih sawiin, India ram chhung mai ni lo, 

ram pawn thlenga hralh chhuah a nih theih nana tan lak a nih thu a sawi.  

 

Ashtalakshmi Darshan Youth Exchange Programme hi DoNER hnuaia thalai ten academic 

session te, cultural programme leh field visit hmanga  India ram thalaitena inlaichinna tha zawk an 

neih theih nan leh culture hrang hrang inhriat pawh tawnna atana duan a ni a. Ashtalakshmi 

Darshan Youth Exchange Programme hi January 16, 2026 khan Mizoram University-ah hawn a ni.  

 

(CORR-ISAAC) 

 

<><><> 

DoNER SECRETARY 

 

DoNER Secretary Pu Katikithala Srinivas chuan NEDFI nena Conclave an buatsaih chu 

Bank hrang hrang ten Hmarchhak biala ei leh bar zawnna kawnga tha an thawh theih nan leh 

khawtlang hmasawnna tih changtlun kawnga hma an lak theihna tur a ni a ti a, DoNER Ministry 

chuan Conclave chu a ngai pawimawh tih sawiin sum peipun kawnga hmarchhak bialin hma a 

sawn theih nan theihtawp chhuah an tum tih a sawi bawk. 

 

 

Pu Katikithala Srinivas chuan hmarchhak state-a mahni kutkawiha eizawnna bulṭan duh te 

ṭanpui turin Bank hrang hrangte theihtawp an chhuah dawn a ti a, kawng hrang hranga hmasawnna 

tura hmachhawp an neih te ti hlawhtling turin state tin te an ṭang ho dawn tih a sawi bawk.  

 

DoNER Secretary chuan hmarchhak biala Bank te inthlunzawmna ṭha zawk leh thawhhona 

ṭha hmangin hmasawnna thlen ngei an tum a ti a, sum peipun kawngah leh hlawkna lian zawk 

mipuiten an neih theih nana ṭanpui chu an tum ber ani tih a sawi. 

 

(CORR-ISAAC) 

<><><> 

 

CHIEF MINISTER 

 

Chief Minister Pu Lalduhoma chuan ramchhungah CSR chu pung viau mahse rual taka sem 

ṭhin a ni lo a ti a, CSR chu ram hmasawnna tur atana duan anih angin hmasawnna ruhrel nei lian sa 

ah hmang ringawt lovin hmun kilkhawr tih hmasawn nana hma lak a pawimawh a ti. 

 

Mizoram University Auditorium Hall-a Northeast Bankers’ Conclave 3.0 a hmanpuina ah 

he thu hi sawiin, Mizoram chu India leh thenawm ram te inpawhna hmun pawimawh anih avangin 

CSR hmanchhuah kawngah Mizoram ngai pawimawh turin a chah a, Northeast Bankers Conclave 

chuan sawrkar leh Bank hrang hrangte inkarah thawhhona tha an neih theih nan leh mipuiten 

hlawkna an hmuh theih nana buatsaih a ni a ti a, Bank chu khawtlang tih hmasawn nan leh ei leh 

bar zawnna kawnga mipuite khaichhuaktu pawimawh tak ani a ti. 

 

 

Pu Lalduhoma chuan Mizoramin kum 2025-26 chhungin Credit - Deposit Ratio zaa 55.83 a 

nei a ti a, Kumin June thlaa quarter zawh hnuah Mizorama Bank 7 te chu CD Ratio 40 hnuaiah an 

awm a ti a, Mizoram sawrkar chuan kum 2028-29 atangin Bank hrang hrangte CD Ratio chu zaa 

67 aia sang ni turin target an tuk a ti a, hei hi Sawrkar laipuiin target a phut zaa 70 chu a pha lo tih 

sawiin hmasawnna tur tam tak an la nei tih a sawi. 

 

Pu Lalduhoma chuan Mizoram chuan hmasawnna tur kawng tam tak ala nei tih sawiin 

Bank hrang hrangte chu thalai hmasawn duh te thawhpuia hmasawn duh te Loan hmanga ṭanpui 

tur leh hmun kilkhawr thlenga hmasawnna tluan tling a awm theih nana thawhpuiah a sawm a ni. 

 

(CORR-ISAAC) 

<><><> 

TOURISM MINISTER 

 

Tourism Minister Pu Lalnghinglova Hmar chuan Dampa Wildlife Sanctuary chu khawvela 

Kelral (Clouded leopard) tam berna a ni tih sawiin, hei hi khawvel hriatah thehlarin khualzin hipna 

atan hmang turin Mizo mipuite a sawm. 

 

Vawiina Aijal Club-a Mizoram Travel Fest hawnnaah sawiin, Tourism Minister chuan 

Mizoram chu ram puma ramngaw ngah leh hring tha ber state a nih thu sawiin, hei hi chhawmnun 

zel an tum thu leh hemi hmang hian khualzin hip zel an tum thu a sawi a. Mamit District-a Dampa 

Wildlife Sanctuary chu Asia khawmualpuia Kelral (Clouded leopard) tam berna a ni tih sawiin, 

kelrang hi khawvel hmun dangah a awm ve loh avangin Dampa Wildlife Sanctuary chu khawvel 

puma kelral tam berna a ni tihna a ni a ti. Mizoram a piang leh seilian Mizote chu an chenna lai 

hmun chauh ni lovin Mizoram hmun dangte fang kual a, hmun nuam dangdai tak tak te chu 

khualzin hipna atan hnamdang te hriatah social media kaltlanga thehlar thin turin a sawm a, sum 

seng lovin social media kaltlangin mi maktaduai tam tak hmuhah a thehlar theih tawh a, heng hi 

hmang tangkai turin a sawm a ni.  

 

 

Corr: Maremi 

 

<><><> 

 

JAN SEVA SE DESH SEVA : LAKHPATI DIDI  

 

Sawrkar laipuiin hmeichhiaten kum 1 a cheng nuai 1 an lak luh theihna tura tanpuina a 

siam, Lakhpati Didi hnuaiah Mizoramah hmeichhia 20,998 an awm. 

 

Lakhpati Didi tih hi kum khata cheng nuai 1 la lut tling hmeichhia sawina a ni a, kum 2023 

August ni 15 khan sorkar laipui chuan ram chhunga hmeichhiate chawikan nan leh kum 1 a cheng 

nuai 1 an lak luh ve theihna turin he scheme hi a kalpui tan a. He hmalakna hi DAY-NRLM hnuaia 

kalpui niin, self-help group (SHG)-a hmeichhia te chu eizawnna an neih theih nan kawng hrang 

hrang- thlai chin, ran vulh, puan thui leh kut themthiamna lam kawhhmuh thin an ni.    

 

Kan correspondent report ngaithla ang: 

 

Voicecast: Tun dinhmunah Mizoram State Rural Livelihoods Mission (MzSRLM) hnuaiah 

Lakhpati Didi  20,998 an awm mek a, Mizoram sorkar chuan Lakhpati didi tam zawk an lo awm 

theih nan district hrang hrangah inzirtirna leh inhrilhhriatna a buatsaih thin a ni. 

 

Corr: Maremi 

<><><> 

 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te chanchinthar hi 

ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

 

JAN SEVA 

 

Kum 25 chhung Prime Minister Narendra Modia'n sawrkar hotu lu ber nia 

ram rawng a bawl chhungin a hnathawh langsar zingah hmarchhakah remna leh 

hmasawnna a thleng. Kum 2014 atang khan sawrkar laipui chuan hmarchhak chu 

ram tana hmun pawimawh takah puangin Act East Policy hnuaiah hma a la a.  

Union Home Ministry sawidanin tualchhung helna avanga pawikhawihna thleng 

thin chu zaa 70 in a tlahniam tawh a.  Hei  hi a chhan ber chu ralthuam keng pawl  

hrang hrangte nen inremna thuthlung ziah vang anhih thu a tarlang a.  Hemi 

hunchhung hian ral thuam keng helpawl Bodo,Karbi,  ULFA te nen inremna siam 

niin mi sing 1 chuang sawrkar kutah an inpe a ni a.  Hmun tam takah sipai  

thuneihna bik dan Armed Forces Special Power Act pawh hlih tawh a ni.  Sawrkar  

laipui chuan hmarchhak hmasawnna turin sum tam tak a ruahman bawk a.  PM-

DevINE scheme  hmangin hmarchhak state pariatah hmasawnna ruhrel tha tak din 

a ni a.  Relkawng thar leh thalwhna tumhmun tharte din a ni a.  Kum 2023-a Assam 

a tlawh tumin Prime Minister Narendra Modia chuan hmarchhak chu ramchhunga 

sum leh pai thawhchhuahna hmunpuiah a chang tawh tih a sawi a ni.  

 

(Newsonair)  

 

<><><> 

PRESIDENT 

 

 President Droupadi Murmu-i chuan ram venhimna kawngah sipaite leh 

Science lama mithiamte an thawhho that a tul a ti . Vawiina National Defence 

College course member te nen a chenna Rashtrapat i Bhavan-a an inkawmhonaah 

he thu hi sawiin Pi Murmu-i chuan ram venhimna chu sipai tha chakna piah lamah 

science lama mithiamte nen ngaihtuahna thar hman kawnga thawhhona thlengin a 

tul a ti  a.  Ram venhimna kawngah leh technology lamah thil thar a lo chhuak zel  

tihi sawiin harsatna leh buaina pawh a zau tial tial a ti  a. Hei vang hian 

inpuahchahna tha,  hmathlir  thui leh hun inher zela inthlak danglam thiam a tul a  

ti  bawk.  

 

(Newsonair)   

<><><> 


